
ТОШКЕНТ ВИЛОЯТ СУДИ   

ЖИНОЯТ ИШЛАРИ БЎЙИЧА СУДЛОВ ҲАЙЪАТИ  

АПЕЛЛЯЦИЯ ИНСТАНЦИЯСИНИНГ  

А Ж Р И М И  

 

2025 йил ноябрь ойининг 21 куни, Тошкент вилоят суди жиноят 

ишлари бўйича судлов ҳайъатининг апелляция инстанцияси, ўз биносида, 

очиқ суд мажлисида, раислик қилувчи – жиноят ишлари бўйича судлов 

ҳайъати судьяси Ш.Шеркулов, ҳайъат аъзолари – судьялар У.Ханаев  

ва У.Мамадалиевдан иборат таркибда, судья катта ёрдамчиси П.Юнусовнинг 

котиблигида, тарафлардан Тошкент вилоят прокуратураси бўлим прокурори 

Б.Тўлқинов, судланувчи Г.Таджибаева ва унинг ҳимоячиси–адвокат 

А.Эсоновнинг иштирокида, судланувчи Г.Таджибаеванинг ўзига нисбатан 

чиқарилган жиноят ишлари бўйича Оҳангарон шаҳар судининг 2025 йил  

6 октябрдаги ҳукми устидан берган апелляция шикояти асосида жиноят иши 

ҳужжатларини кўриб чиқиб, қуйидагиларни 
 

а н и қ л а д и: 
 

жиноят ишлари бўйича Оҳангарон шаҳар судининг 2025 йил  

6 октябрдаги ҳукмига кўра, 

1968 йил 14 март куни Тошкент вилояти, Оҳангарон шаҳрида 

туғилган, миллати ўзбек, Ўзбекистон Республикаси фуқароси, 

маълумоти ўрта, бева, ногирон  фарзанди бор, пенсияда, 

муқаддам судланмаган, Тошкент вилояти, Оҳангарон шаҳар, 

“Бунёдкор” МФЙ, Янги авлод кучаси, 21-уйда яшовчи, 

“шахсий кафиллик” тарзидаги эҳтиёт чораси қўлланилган, 

айблов хулосаси нусхасини 2025 йил 15 сентябрда олган 

Таджибаева Гузал Эркиновна (Tadjibayeva Guzal 

Erkinovna)га 

Ўзбекистон Республикаси ЖКнинг 276-моддаси 2-қисми “а” банди билан 

ЖКнинг 57-моддаси қўлланиб, 1 йил озодликни чеклаш жазоси тайинланган. 

Суднинг ҳукмига кўра, судланувчи  Г.Таджибаева, 2025 йил 21 июнь 

куни “Бунёдкор” МФЙ ҳудудидан оқиб ўтган Ангрен дарёси бўйида 

ташландиқ ҳолда ўсиб турган ёввой наша ўсимлиги бир неча тупини териб 

олиб, уйига олиб келиб, кейинчалик дамлама сифатида истеъмол қилиш 

мақсадида уйининг ҳовлисидаги товуқхона устига қизил рангли мато тўшаб, 

қуёшда қуритиб, сақлаб келган. 

2025 йил 24 июнь куни соат 07:30 да Қорадори 2025 тезкор тадбири 

доирасида Оҳангарон шаҳар, “Бунёдкор” МФЙ, Янги авлод кўчаси, 21-уйда 

наркотик моддалар сақланаётганлиги ҳақида маълумот олиниб, холислар 

иштирокида ушбу уй ҳовлиси кўздан кечирилганида, уй ҳовлисидаги 

товуқхона устига тўшалган қизил рангли мато устида қуритиш учун қўйиб, 

сақлаб келинаётган 4 туп наша ўсимлигига ўхшаш, ўткир ҳидли ўсимлик 

туплари мавжуд эканлиги аниқланиб, тегишли тартибда расмийлаштириб 

олинган. 

Ўтказилган судга оид кимёвий экспертизасининг 2025 йил 24 июндаги 

1337-сонли хулосасига кўра, Г.Э.Таджибаеванинг хонадонидан олинган- 

қритилмаган, (нам, тўлиқ қуримаган) ҳолдаги ўсимлик туплари таркибида 

фаол гиёхванд модда - тетрагидроканнабинол мавжуд бўлган – КАННАБИС 

ЎСИМЛИГИ туплари деб аталиши, КАННАБИС ўсимлиги тупларини соф 

вазни 2025 йил 24 июнь кунидаги оғирлиги 688 граммни ташкил этиши 

аниқланган. 

Ўзбекистон Республикаси Вазирлар Маҳкамасининг “Гиёҳвандлик 

воситалари, психатроп моддалар ва прекурсорларни Ўзбекистон Республи-

каси ҳудудига олиб кириш, ундан олиб чиқиш ва транзит тарзида ўтказиш 

тартибини, шунингдек, уларнинг муомалада бўлиши юзасидан назоратини 

такомиллаштириш тўғрисида”ги 2015 йил 12 ноябрдаги 330-сонли қарорига 

ўзгартириш киритиш ҳақидаги 2018 йил 27 октябрдаги 878-қарорига кўра, 

“КАННАБИС ЎСИМЛИГИ” гиёҳвандлик воситаси Республика ҳудудида 

қонунга хилоф равишда муомалада тақиқланган гиёҳванд воситалари 

туркумига киритилган. 

Судланувчи Г.Таджибаева ўзининг апелляция шикоятида, айбига тўлиқ 

иқрорлиги, қилган ишидан чин кўнгилдан пушаймонлиги, соғлиғи яхши 

эмаслиги, чет элга бориб даъволанмоқчи эканлигини инобатга олиб, ўзига 

нисбатан чиқарилган ҳукмни ўзгартириб, тайинланган жазони жарима 

жазосига ўзгартириб беришни сўраган. 

Апелляция инстанция судлов ҳайъати, судья Ш.Шеркуловнинг 

маърузасини, прокурор Б.Тўлқиновнинг судланувчи Г.Таджибаевага 

нисбатан чиқарилган ҳукмни ўзгаришсиз, шикояни қаноатлантирмасдан 

қолдириши, судланувчи Г.Таджибаева ва унинг ҳимоячиси А.Эсоновнинг 

апелляция шикоятини қаноатлантириш ҳақидаги фикрларини, музокара 

сўзларини, судланувчи Г.Таджибаеванинг охирги сўзини тинглаб, шикоятда 

келтирилган важларни жиноят иши ҳужжатлари асосида текшириб, муҳокама 

қилиб, қуйидаги асосларга кўра, ҳукмни ўзгаришсиз, судланувчининг 

шикоятини қаноатлантирмасдан қолдиришни лозим топади. 

Апелляция инстанциясида судланувчи тариқасида сўроқ қилинган 

Г.Таджибаева, биринчи инстанция судида берган кўрсатувини тасдиқлаб, 

айбига тўлиқ иқрорлиги, қилмишидан чин кўнгилдан пушаймонлиги, 

қилмишининг оқибатини тўлиқ тушуниб етганлиги, аёл килиши эканлиги, 

пенсионерлиги, соғлиғи яхши эмаслиги, чет элга бориб даъволаниши 

зарурлигини инобатга оли, ўзига нисбатан чиқарилган ҳукмни ўзгартириб, 

тайинланган озодликни чеклаш жазосини жарима жазосига ўзгартириб 

беришни сўраб кўрсатув берди. 

Судланувчи Г.Таджибаеванинг суд ҳукмида кўрсатилган жиноятни 

содир этганликдаги айби, гувоҳларнинг кўрсатувлари, терговга қадар 

текширув ҳаракатари давомида олинган тушунтириш хатлари, 2025 йил  

24 июнь куни расмийлаштирилган уй жойда кўздан кечириш ўтказиш,  

2025 йил 8 июлдаги Г.Таджибаеванинг кўрсатувларини ҳодиса содир бўлган 

жойда текшириш баённомалари ва  фотоиловалари, судга оид кимёвий 

экспертизасининг 2025 йил 24 июндаги 1337-сонли хулосаси, судга оид 

наркалогик экспертизасининг 818-сонли хулосаси, тергов ҳаракатлари 

тушурилган DVD диск ҳамда жиноят ишида тўпланган ва судда текширилиб 

баҳо берилган бошқа далиллар мажмуи билан ўз тасдиғини топган. 

Биринчи инстанция суди, ишнинг барча тафсилотларини тўғри 

аниқлаб, судланувчи Г.Таджибаеванинг жиноий кўп миқдордаги гиёҳвандлик 

воситаларини ўтказиш мақсадини кўзламай қонунга хилоф равишда эгаллаш 

ва сақлашда ифодаланган жиноий ҳаракатини Ўзбекистон Республикаси 

ЖКнинг 276-моддаси 2-қисми “а” банди билан тўғри квалификация қилган. 

Ўзбекистон Республикаси ЖКнинг 7,8-моддаларида, жиноят содир 

этган шахсга нисбатан у ахлоқан тузалиши ва янги жиноят содир этишининг 

олдини олиш учун зарур ҳамда етарли бўладиган жазо тайинланиши ёки 

бошқа ҳуқуқий таъсир чораси қўлланилиши, жиноят содир этишда айбдор 

бўлган шахсга нисбатан қўлланиладиган жазо ёки бошқа ҳуқуқий таъсир 

чораси одилона бўлиши, яъни жиноятнинг оғир-енгиллигига, айбнинг  

ва шахснинг ижтимоий хавфлилик даражасига мувофиқ бўлиши лозимлиги 

назарда тутилган.  

Ўзбекистон Республикаси Олий суди Пленумининг 2006 йил  

3 февралдаги “Судлар томонидан жиноят учун жазо тайинлаш амалиёти 

тўғрисида”ги 1-сонли Қарорининг 3-бандида, ЖКнинг 8,54-моддалари 

мазмунига кўра, жазо адолатли бўлиши, ҳар бир ҳолатда индивидуал 

тайинланиши, жиноятнинг хусусияти ва ижтимоий хавфлилик даражасига, 

айбдорнинг шахсига, шунингдек жазони енгиллаштирувчи  

ва оғирлаштирувчи ҳолатларга мувофиқ бўлиши кераклиги ҳақида 

тушунтиришлар берилган. 

Биринчи инстанция суди, юқоридаги Қонун талабларига ва Пленум 

Қарорлари тушунтиришларига амал қилиб, судланувчи Г.Таджибаевага 

тайинлашда, унинг шахси, айбига тўлиқ иқрорлиги, пушаймонлиги, оилавий 

аҳволи, аёллиги, ёши, қарамоғида қари онаси, ногирон фарзандлари борлиги, 

муқаддам судланмаганлиги, содир этган жиноятини ижтимоий хавфлилик 

даражаси, жиноят содир этиш вақтида кўзлаган мотив ва мақсади, жиноят 

содир этилганидан кейинги хулқ-атвори, жиноятни содир этиш сабаблари  

ва бунга олиб келган шарт-шароитлар ҳамда ишнинг бошқа оғирлаштирувчи 

ва енгиллаштирувчи ҳолатларини инобатга олиб, Г.Таджибаевага нисбатан 

ЖКнинг 57-моддасини қўллаб,  у модда санкциясида белгиланган озодликни 

чеклаш жазосини энг камидан ҳам кам муддатга озодликни чеклаш жазоси 

тайинлаш ҳақида қонуний ва асосли хулосага келган. 

Ўзбекистон Республикаси ЖПКнинг 49726-моддаси 1-қисми 1-кичик 

бандида, апелляция инстанцияси суди жиноят ишини кўриш натижаларига 

кўра ҳукмни ўзгаришсиз, апелляция шикоятини, протестини эса 

қаноатлантирмасдан қолдириш тўғрисида қабул қилиши назарда тутилган. 

Шунга кўра, апелляция инстанцияси суди, Г.Таджибаевага нисбатан 

чиқарилган ҳукмни ўзгаришсиз, судланувчининг апелляция шикоятини эса 

қаноатлантирмасдан қолдиришни лозим топади. 

Апелляция инстанцияси суди, судланувчи Г.Таджибаеванинг 

апелляция шикоятидаги суд ҳукми билан тайинланган жазони енгилроғи 

билан алмаштириш ҳақидаги важларини муҳокама қилиб, судланувчига жазо 

тайинлашда унинг жазосини енгиллаштирувчи ва оғирлаштирувчи ҳолатлари 

тўлиқ инобатга олиниб, унга ЖКнинг 57-моддаси қўлланилиб, жазо 

тайинланганлиги, суд ҳукмни ўзгартириш ёки бекор қилишга асослар мавжуд 

бўлмаганлиги боис, шикоятдаги важларни тўлиқ рад қилади. 

Юқоридагиларга асосан ҳамда Ўзбекистон Республикаси Жиноят-

процессуал кодексининг 482, 483, 49717, 49718, 49726, 49731-моддаларига амал 

қилиб, апелляция инстанцияси суди, 
  

а ж р и м     қ и л д и: 
 

Таджибаева Гузал Эркиновна (Tadjibayeva Guzal Erkinovna)га 

нисбатан чиқарилган жиноят ишлари бўйича Оҳангарон шаҳар судининг 

2025 йил 6 октябрдаги ҳукми ўзгаришсиз, судланувчи ва жабрланувчининг 

апелляция шикоятлари қаноатлантирилмасдан қолдирилсин. 

Ажрим устидан жиноят ишлари бўйича Оҳангарон шаҳар суди орқали 

Тошкент вилоят суди жиноят ишлари бўйича судлов ҳайъатига тафтиш 

тартибида шикоят берилиши ёки протест билдирилиши мумкин.  

 
Раислик қилувчи    и м з о       Ш.Шеркулов 

 
ҳайъат судьялари   и м з о       У.Ханаев 

 
      и м з о       У.Мамадалиев 

 

Ажрим нусхаси аслига тўғри 

вилоят суди судьяси      Ш.Шеркулов 

